
Bagnera 170
7550 Scuol
081 861 27 21
actuariat@scuol.net

CUMÜN DA SCUOL

Infuormaziun davart l'evenimaint Moncler previs a Guarda 

Als 22 settember 2026 ha il cumün da Scuol realisà ün'occurrenza d'infuormaziun a Guarda 
per infuormar a la populaziun davart l'evenimaint Moncler previs dals 6 favrer 2027 e per 
pussibiltar ün barat avert. 
La sairada ha cumanzà cun ün salüd dal coordinatur da turissem Dillon Rätz chi ha 
preschantà las persunas involvadas i’l proget. Preschaints d'eiran Mario Pitto da Moncler, 
Robert Lippmann e Lukas Müller da Guarda Turissem, Aita Caflisch sco rapreschantanta da la 
TESSVM sco eir il suprastant cumünal Curdin Thomas. 

Ils respunsabels han preschentà il process davart il proget. La prüma dumonda per realisar 
ün evenimaint da Moncler a Guarda es gnüda da la marca da moda internaziunala a la 
società Guarda Turissem. In seguit sun gnüts invidats rapreschantantas e rapreschantants da 
Guarda Turissem, Pro Guarda, da la TESSVM sco eir dal cumün da Scuol per laschar 
preschantar l’idea dal proget. 
Davo la preschantaziun dal proget s'han ils partecipants cunvgnüts ch'üna tala occurrenza 
possa esser üna gronda schanza per Guarda e la regiun. Our da quist motiv s'haja fat üna 
dumonda a la direcziun dal cumün per examinar la realisaziun d'ün tal event. La direcziun ha 
sustgnü l'ulteriura examinaziun dal proget ed ha al listess mumaint giavüschà cha la 
populaziun gnia infuormada a temp ed inclusa activmaing i'l process. Our da quel motiv es 
gnüda organisada l'occurrenza d'infuormaziun a Guarda.

I'l rom da l'arrandschamaint ha Mario Pitto preschantà il concept da l'evenimaint previs. 
Preschantada es gnüda la ruta planisada da la passarella tras cumün, ils areals d'arriv pels 
giasts, las infrastructuras previssas sco eir l'andamaint davart ils termins. Lapro esa gnü 
muossà sü cha l'installaziun e la demontascha dessan gnir fattas aposta sur ün temp plü lung, 
per cha la populaziun, las gestiuns e'ls organisatuors possan s'accordar a temp e per cha 
l'evenimaint possa gnir realisà scha pussibel sainza incaps. 

Plünavant esa gnü declerà cha'l cumün da Scuol accumpogna activmaing l'organisaziun e 
coordinescha insembel culs respunsabels da Moncler ils sclerimaints necessaris. Implü sun 
gnüdas preschantadas prümas ponderaziuns a reguard il concept da sgürezza. Quel vain 
elavurà in collavuraziun cullas organisaziuns d'acziun e da salvamaint respunsablas per cha la 
sgürezza da la populaziun, dals giasts e dals collavuratuors possa gnir garantida da tuottas 
uras. 

Illa seguonda part da la sairada sun gnüts muossats ils böts e la plüvalur dal proget per 
Guarda e la regiun. Ils organisatuors mettan grond pais d'involver affars locals e furnituors 
da servezzans. Üna part importanta da la creaziun da valur dess restar directamaing in 
cumün ed illa regiun. Collavuraturas e collavuraturs e partenaris da l'evenimaint vegnan 
allogiats al lö, uschè cha gestiuns localas pon profitar. Ultra da quai spordscha l'evenimaint 
ün'occasiun unica per preschantar Guarda e l'Engiadina Bassa ad ün public internaziunal. Ils 

cuntgnüts da purtrets, films e medias creats da Moncler pon gnir dovrats a lunga vista per la 
commerzialisaziun turistica da la regiun. 
Cun agens mezs nu's pudess bod na ragiundscher üna portada internaziunala congualabla. 
Impustüt es gnü miss in evidenza eir l'impissamaint da persistenza dal proget. Moncler 
perseguitescha il böt da retrar plü blers materials e servezzans pussibels directamaing da la 
regiun. Ingio chi'd es pussibel dessan gnir nüzziadas resursas localas per cha la creaziun da 
valur resta al lö e per chi's possa minimar viadis da transports. 

Davo las preschantaziuns ha gnü lö üna runda da dumondas averta. La populaziun ha profità 
da l'occasiun per far dumondas. La discussiun es statta constructiva ed ha muossà ün grond 
interess pel proget. Ils resuns inoltrats sun gnüts registrats e gnaran integrats ill’ulteriura 
planisaziun.

Il cumün da Scuol e'ls respunsabels dal proget infuormeschan eir in avegnir regularmaing a la 
populaziun davart il stadi da las lavurs. Id es eir previs d’organisar ulteriuras occurrenzas 
d'infuormaziun per cha la transparenza resta garantida e per cha la populaziun possa gnir 
integrada activmaing i'l process. 

Il cumün s’ingrazcha pro tuot ils partecipants pel grond interess, las contribuziuns 
constructivas e'l barat avert.


